
zelatan 
Norat ari? 

Ez dago C h a r l e s Fe rguson eta 
Anwar Dil soziolinguistikaren mun-
duan aurkeztu beharrik. Lehenengoak, 
besteak beste, gizarte-elebitasun berezi 
hori izendatu nahian. «diglosia» hitz fa-
matua proposatu zuen. Bigarrenak, be-
rriz, alorreko liburu-sartarik hoberene-
tako bat zuzentzen du aspaldi honetan. 

Hots, nazio-hizkuntzaren berreskura-
penean munduan barrena mamitutako 
kaso asko eta asko aztertu ondoren, be-
netako «unibertsal» batzu aurki daitez-
keela uste dute bi jakintsuek, Hamahiru 
aurkitu uste dute (ikus «Universals of 
Language Planning»). 

Hamahiruok garrantzitsu izanik ere. 
Euskal Herrian dugun egoera ikusirik, 
5. unibertsala azpimarratuko nuke nik: 
"Tekniken berrikuntzak eta manager-
goaren erabakiak mamitzen diren hiz-
kuntza zein den, eta hauxe bihurtzen da 
nazioaren hizkuntza nagusia". 

Bestela esanda, eta Gurvitch soziolo-
gilariak erabiltzen zituen hitzak era-
biliz, nazio-gobernaritzan «tekno-bu-
rokraziak» erabiltzen duen hizkuntza 
inposatu ohi da nazioetan. 

Zer hizkuntza erabiltzen du gure 
«tekno-burokrazia» horrek? Aski da be-
giak zabaltzea. Are nabarmenago: aski 
da ETB piztutzea: gure tekno-burok-
razia espanolez mintzo da lasai, barra-
barra, bazter guztietan, maila guz-
tietan, lotsarik batere gabe. ETBan ere 
bai, jakina; eta inolako euskal «off-aho-
tsik» gabe. Zertarako? 

Hots, eta beti Ferguson eta Dil ja-
rraituz, Hungriako burokrazia alema-
netik maggyarrera pasa ez zen artean, 
Hungriaren alemandartzea aurrera joan 
zen. 

Hemen, beraz, gure «aparatoak» 
orain arte bezala gaztelania hutsez ari-
tuko diren artean, Euskal Herri euskal-
dunak jai du; eta Cantabria Oriental da-
torkigu. 

Eta, noski , ohar garra tz honek 
«etxeko»entzat ere balio du. 

